
Natalizumab fel triniaeth i oedolion sydd â sglerosis ymledol gweithredol iawn sy'n ailwaelu-dychwelyd

Mae'r daflen hon yn egluro pryd y dylid defnyddio natalizumab i drin pobl sydd â sglerosis ymledol gweithredol iawn sy'n ailwaelu-dychwelyd yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Cafodd ei hysgrifennu ar gyfer pobl sydd â sglerosis ymledol ond gallai hefyd fod yn ddefnyddiol i’w teuluoedd neu ofalwyr neu unrhyw un sydd â diddordeb yn y cyflwr.

Nid yw’n disgrifio sglerosis ymledol na’r triniaethau’n fanwl – dylai aelod o’ch tîm gofal iechyd drafod y rhain gyda chi. Ceir rhai ffynonellau o wybodaeth a chymorth pellach ar dudalen 4.


	Beth mae NICE wedi'i ddweud?

Argymhellir natalizumab fel triniaeth bosibl ar gyfer pobl sydd â sglerosis ymledol difrifol sy'n ailwaelu-dychwelyd ac yn datblygu'n gyflym.
Ni ddylai gweithwyr gofal iechyd proffesiynol roi'r gorau i ragnodi natalizumab i bobl sydd â mathau eraill o sglerosis ymledol a oedd eisoes yn ei gymryd pan gyhoeddwyd y canllawiau. Dylai'r bobl hyn allu parhau i gymryd natalizumab nes y byddant hwy a'u meddyg yn penderfynu ei bod yn addas rhoi'r gorau i'w gymryd.


Sglerosis ymledol difrifol sy'n ailwaelu-dychwelyd ac yn datblygu'n gyflym

Afiechyd lle caiff rhannau o'r ymennydd a llinyn y cefn eu niweidio gan system imiwnedd y corff yw sglerosis ymledol (MS).
Mae MS sy'n ailwaelu-dychwelyd (RRMS) yn fath o MS lle caiff pobl fflamychiadau o symptomau (ailwaelu) a chyfnod o wella (gwellhad dros dro) i ddilyn. Mae RRMS difrifol sy'n datblygu yn gyflym yn ffurf o RRMS gweithredol lle caiff pobl ddau achos neu fwy o ailwaelu sy'n achosi anabledd mewn blwyddyn. Hefyd, mae ganddynt arwyddion penodol o ddifrod i'r nerfau (a elwir yn anafau) ar sgan MRI (yr ymennydd):
· un math neu fwy o anaf a elwir yn 'gadoliniwm-uwch' neu

cynnydd arwyddocaol yn y math o anaf a elwir yn 'T2' o'i gymharu â sgan cynharach.
Natalizumab
Mae natalizumab (Tysabri) yn gyffur a gaiff ei ddefnyddio i drin MS. Yn ôl pob tebyg mae'n rhwystro'r celloedd imiwnaidd rhag gadael y llif gwaed, gan eu hatal rhag cyrraedd mannau llidus megis anafau MS yn yr ymennydd ac yn llinyn y cefn. Mae hyn yn helpu i osgoi mwy o ddifrod, fel bod y broses o ailwaelu yn digwydd yn llai aml a bod yr anabledd a achosir gan MS yn gwaethygu'n arafach.

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn 3 mis i gyhoeddi’r canllawiau. Felly, os oes gennych sglerosis ymledol difrifol sy'n ailwaelu-dychwelyd ac yn datblygu'n gyflym, a bod eich meddyg o'r farn mai natalizumab yw’r driniaeth gywir i chi, dylech allu cael y driniaeth ar y GIG. Gweler www.nice.org.uk/aboutguidance os credwch eich bod yn gymwys i gael y driniaeth ond nad yw ar gael.

Os ydych eisoes yn cymryd natalizumab at fathau eraill o sglerosis ymledol, dylech allu parhau i'w gymryd nes y byddwch chi a'ch arbenigwr yn penderfynu ei bod yn addas rhoi'r gorau i'w gymryd.


Rhagor o wybodaeth am sglerosis ymledol

Gall y sefydliadau isod roi rhagor o wybodaeth a chymorth i bobl sydd â sglerosis ymledol. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.
· Multiple Sclerosis Society, 020 8438 0700, www.mssociety.org.uk
Ymddiriedolaeth MS, 01462 476700, www.mstrust.org.uk
Gall Galw Iechyd Cymru ar-lein (www.nhsdirect.wales.nhs.uk) hefyd fod yn fan cychwyn da i gael gwybod mwy. Efallai y gall eich Gwasanaeth Cyngor a Chysylltiadau Cleifion (PALS) lleol hefyd roi cyngor a chymorth pellach i chi. 

	NICE

Mae NICE yn llunio cyngor (canllawiau) i’r GIG ynglŷn ag atal, gwneud diagnosis a thrin gwahanol gyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried yr holl ymchwil am yr afiechyd neu'r driniaeth, yn siarad â phobl yr effeithir arnynt ac yn ystyried y costau cysylltiedig. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut y mae’n gwneud penderfyniadau, ewch i www.nice.org.uk/aboutguidance
Mae’r daflen hon a fersiynau eraill o’r canllawiau hyn a anelir at weithwyr gofal iechyd proffesiynol ar gael ar www.nice.org.uk/TA127
Gallwch archebu copïau wedi’u hargraffu o’r llyfryn hwn yn Saesneg drwy Linell Ymateb y GIG (ffoniwch 0870 1555 455 a dyfynnwch y cyfeirnod N1373).

Mae ‘canllawiau arfarnu technegol’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.

Gwybodaeth i bobl sy’n defnyddio gwasanaethau’r GIG





Efallai nad hon yw'r unig driniaeth bosibl ar gyfer sglerosis ymledol. Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.

